
北征廓淸中原拯民艱苦昔元起沙漠其祖宗有德格天

入主中國將及百年及其子孫怠荒罔恤民艱天厭棄之

君則有罪民復何辜前代革命之際兵戈相加視如仇讐

肆行屠戮違天虐民朕實不忍爾諸將帥當以爲戒克城

之日毋掠擄毋焚蕩毋妄殺人必使市不易肆民安其生

凡元之宗戚皆善待之庶幾上答天心下慰人望以成此

伐罪救民之志有不恭命者必罰無赦諸將感激拜辭而

行○以都督馮勝爲右副將軍留守汴梁○上謂羣臣曰

至尊惟天張正常以天師爲號褻天甚矣其更之改其印

爲眞人印

閏七月徐達等分布士馬規取河北自中灤渡河取衛輝

元守將平章龍二棄城走彰德進克獲嘉降縣尹胡中信

俾守衛輝師至彰德龍二復出走其部將楊儀卿來降得

船八千餘艘遂下磁州進攻廣平元平章周顯先遁邯鄲

縣尹都文王率耆老降克趙州獲元將侯僉院進克臨淸

獲元將李寶臣都事張處仁以爲向道達檄諸將各率馬

步舟師大會于臨淸進攻元都遣顧時浚閘以通舟師先

取德州克長蘆守將左僉院遁至直沽獲其海舟造浮橋

以濟師常遇春等率舟師並河東西以進步騎遵陸而前

元丞相也速捍禦海口望風奔走至河西務元平章俺普

--

朵兒只進巴等迎敵大敗之擒知院哈剌孫及省院將校

三百餘人俺普等遁○師至通州距城三十里爲營衆欲

速攻之指揮郭英曰我師遠來敵以逸待勞攻城非吾力

也宜出其不意破之翌日天霧英以千人伏道旁率精騎

三千直抵城下元將五十八國公率敢死士萬餘張兩翼

而出與戰良久英佯敗敵乘勝來追伏兵中起截其軍爲

兩道斬首數千級擒元宗室梁王孛羅遂克通州○元主

聞報大懼集三宮后妃太子同議避兵北行遲明羣臣會

議端明殿及開門忽有二狐自殿上出元主見而歎曰宮

禁嚴密此物何得至此殆天所以吿朕朕其可留哉豈可

復作徽欽𠷢璧求活其左丞相失烈門知樞密院事黑厮

等皆勸固守京城不聽卽命淮王帖木兒不花監國丞相

慶童同留守蕪京夜半遂開建德門北去如上都○八月

二日大兵至燕京攻濟化門填濠登城而入大將軍達登

濟化門樓執元淮王及丞相慶童平章迭兒左丞丁敬等

戮之獲玉印二玉璽一封其府庫圖籍寶物及封故宮殿

門以兵守之宮人妃主令其宦寺護持號令士卒毋得侵

暴人民安堵市肆不移

　〈按元主嘗以國祚問術士對云千秋萬載不必慮惟日月並行乃可憂耳至是大明兵至而已〉

詔以汴梁爲北京金陵爲南京

